
Тубылгытау урта мәктәбе 

Иң кадерлем, әнием!
Бүлмә бәйрәмчә бизәлә. Бик матур бер салмак кына көй яңгырый.

Алсу      1. Тузаннарны сөртеп чыктым,

Коедан су китердем

Әни эштән кайтканчы, дип

Бөтен эшне бетердем.

Бүлмәләрне җыештырдым, 

Бар җир ялт итсен әле

Үзенең бәйрәмендә бер

Әни ял итсен әле

Эльнар  1 а.б. Исәнмесез, диеп сүз башлыймын,
          Танышулар шулай башлана.

          Исәнмесез, диеп сүз башласам, 

          Бәхетем арта, күңел шатлана.

Рузилә  2 а.б. Яшәгез сез гел муллыкта,

          Гел тыныч булсын галәм.

          Сөекле кунакларыбызга

          Ялкынлы – кайнар сәлам!

Ландыш. Хәерле көн, хөрмәтле кунакларыбыз, кадерле әниләребез! Сезне, барыгызны да “Әниләр көне” белән тәбрик итәбез. Сезгә саулык – сәламәтлек, гаиләгезгә иминлек, балаларыгызга тәүфыйкъ телибез.

2. а.б. 1998 нче елдан бирле ноябрьнең соңгы якшәмбесе – Әниләр көне буларак үткәрелә. Һәр авылда, районда, республикабызда, илебездә әлеге бәйрәм хөрмәт белән билгеләп үтелә. Бүген дә без сезнең белән әлеге бәйрәм уңаеннан җыелдык. Кадерле әниләребез, сөекле әбиләребез, хөрмәтле кунаклар, бәйрәм белән сезне.

Алинә шигырь. 3 кл.

3 нче сыйныф башкаруында җыр “Әниләргә бүләккә”

Ландыш. Тормышыбызны ямьләүче иң шәфкатьле, иң мәрхәмәтле газиз кешеләр кемнәр соң алар? Ул, безнең - әниләребез!

2 а.б. Әйе, әни-әнкәй сүзләре кайсы гына телдә әйтелсә дә, ул һәркемгә якын, изге сүз. Баланың шатлыгын, кайгы-хәсрәтен дә алар беренчеләрдән булып уртаклаша, акыллы киңәшләрен бирә. Әниләрнең ягымлы, тәмле, йомшак сүзләре балага юлдаш була.

Баланың иң якын киңәшчесе дә, хәленә керүче дә, кайгы-шатлыгын да үз йөрәге аша үткәрүче кеше – ана. Татар халкында шундый мәкаль бар: “Уч төбендә тәбә пешереп ашатсаң да, әниең каршында изге бурычыңны үти алмыйсың”. Хәзер иң кадерлеләребез - әниләребез турында шигырьләр тыңлыйк.

Илзирә. Әни җирдә иң кирәкле кеше,

Әниләрнең белик кадерен.

Җил-давылдан саклап үстергән ул,

Кызганмыйча бөтен гомерен.

Аның киңәшләре көч-дәрт өсти,

Илһам бирә миңа яшәргә.

Бәхет-шатлык белән һәрчак язсын

“Әни” диеп аңа дәшәргә        

 Алия.  Син булганга, әни, без бәхетле,

Син булганга якты көнебез.

Безнең белән син дә бәхетле бул,

Иң бәхетле якын кешебез!

Илгизәр. Әни, әнкәй, син бит минем берәү

Йөрәгемнең иң-иң түрендә.

Күңел җылың, якты йөзең белән

Маягым бул гомер-гомергә.

Айгиз. Әкрен генә карлар ява

Дөнья бик юмарт бүген

Бүген әниләр бәйрәме

Шуңа күңелем шат минем.

    Син әнием минем өчен

    Бу дөньяда бер генә

    Елмайганда йөзләреңнән

    Бар өйгә нур бөркелә.

Рәмизә. Әниемне котлыймын

Әниләр көне белән.

Матур теләкләр телимен,

Назлы битеннән үбәм.

Синнән үрнәк алам һәрчак,

Әнием, рәхмәт сиңа.

Сәламәт бул, бәхет телим,

Миннән теләк шул сиңа.

1 а.б. Тормышта төрле гыйбрәтле хәлләр ишетелеп тора. Республикабызда картлар һәм ятим балалар йортларының саны арта бара. Бу – бик кызганыч хәл. Сабыйларыбызга тигез гаиләдә, сәламәт булып үсәргә, ә безгә - әти-әниләргә - гомер буе балаларыбыз янәшәсендә яшәргә язсын. Һәр ата-ананың изге теләге кабул булсын! Бер-беребезгә ягымлы булыйк, матур сүзләр генә әйтеп яшик.

Ә хәзер, әниләр һәм балалар бер-беребезгә нинди назлы сүзләр әйтәбез икән. (Әни һәм бала чиратлашып ягымлы сүзләр әйтәләр.)

Ландыш. Күрәсез, бер-беребезгә эндәшергә никадәр матур сүзләр бар икән! Тик бу сүзләрне, ни кызганыч, бик аз әйтәбез, бик аз ишетәбез. Ә бит ягымлы, җылы сүзләрдән канатлар үсә. Бер-беребезгә авыр сүзләр әйтүдән сак булыйк. Яраламыйк күңелләрне!

     
  Гөлшат          Кая барма, шунда әнкәй йөзе,
Кая барсам - әнкәй күңелдә.

Әни генә шулай синең өчен

Җанын биреп яши гомергә.

      Румия          Авырсаң янда тора ул

Төн буе керфек какмый.

Үз саулыгын да кызганмый

Ул безне саклый-саклый.

Җиңеләйткән кебек әни

Безнең һәрбер сулышны

Өлкән яшькә җиткәндә дә

Без әнкәйгә бурычлы.

           Илнур      Рәхмәт яусын безнең әнкәйләргә:

Аларгадыр бөтен авырлык.
Әнкәйләргә якты йолдызлардан,

Я кояштан һәйкәл салырлык.

Җан җылысын тоя күңелебез,

Әнкәй көчен тоя кулыбыз.

Үпкәләмәсеннәр! Әнкәйләргә

Гел изгелек кенә кылыгыз.

6 нчы сыйныф җыр. “Мең яшә, әнкәем”

1 а.б. Безнең әниләребез аш-суга да оста, тәмле-тәмле ашлар пешерәләр. Өстәлләребездә тәмле ризык, сый-хөрмәт булганда яшәү ямьле була. Ә хәзер татар халкының милли ашлары буенча уен оештырып алыйк.

· Сораулар: - Эченә бәрәңге, тары ярмасыннан эчлек салып пешергән ашамлык, 8хәрефтән. (кыстыбый)
· Милли татар ашамлыгы, 8 хәрефтән. (өчпочмак)

· Бик үзенчәлекле ашамлык, эчлеге рәт-рәт итеп тезелә. (гөбәдия)

· Күркәм ризык, туй мәҗлесенең бизәге, 6 хәрефтән (чәк-чәк)

· Иң борынгылардан саналган эчемлек. (әйрән)

· 2 сүздән тора. Татар халкының милли ризыгына керә. (кош теле)

· аш пешергәндә кулланыла. Татар халкына хас ризык. (токмач)

Бию. М.Линүзә башкара “Каз канаты”
Табышмаклар һәм мәкальләр 
Хусниева Ландыш          Йөзең синең һәрвакытта
Балкып тора, әнием

Аш-суыңнан тәмле исләр

Аңкып тора, әнием

Нинди назлы, нинди эшчән

Синең куллар, әнием

Бөтен дөнья бәйрәм итә

Сине зурлап,әнием!

             Алинә          Йөрәгемнең иң түрендә

Иң кадерлем - әнием

Яхшылыкта, якынлыкта

Әниемә тиң илем

Айдан , кояштан кадерле

Син ул, әнием!

Иң ягымлы, иң сөйкемле

Син ул, әнием!

Гөлшат җыр.
Гөлгенә. Әнкәйнең дә бүген чырае шат,

Гөлләр алып килгән яз кебек,

Нәрсә генә бүләк итсәм дә мин

Аның хөрмәтенә аз кебек.

Мөмкин булса җыеп учларыма

Бирер идем кояш нурларын,

Әни кеше генә кочагында

Назлый белә кызын, улларын.

Мөмкин булса менеп зәңгәр күккә

Йолдыз сузар идем кулына

Әни кеше генә җан сулышын

Өрә синең гомер юлыңа.

Олыгайгач та аңа табынып мин

Чал чәченә башны иярмен.

Олы бүләгемне сузган чакта:

- Озын гомерле бул! – диярмен.

Ландыш. Әни! Күпме наз, күпме мәрхәмәтлелек, күпме җылылык бар бу сүздә. Җир йөзендә иң гүзәл, иң олы сүз, иң матур сүз – әни! Әни дип безнең телебез ачылган. Иң тәүге адымнарыбызны да әни ярдәмендә атлап киткәнбез. Әни куллары – иң мәрхәмәтле һәм назлы куллар. Әни йөрәге – иң тугрылыклы һәм сизгер йөрәк. Аңарда мәхәббәт беркайчан да сүнми, ул бернәрсәгә дә ваемсыз булмый.

            Алинә       Җылы наз ул әнием синдә генә
Иркә сүзләр синең телдә генә

Матур хисләр, уйлар йөрәгеңдә

Изге синең әнием теләгең дә.

7 кл. бию
1 а.б. Сиңа ничә генә яшь булмасын – биш яшьме, әллә иллеме, һәрвакыт әни, аның назлы карашы, кайгыртуы кирәк. Әниеңне яратуың никадәр зур булса, яшәвең шулкадәр якты, шатлыклы булыр. Әйе, әни – һәркемгә якын, изге, газиз кеше. Әниләрнең ягымлы, йомшак сүзләре балага гомер буена юлдаш була. Әниләр һәрвакыт сезнең янда – авырганда да, борчылганда да, шатланганда да.
И хатын-кыз!

Әгәр син булмасаң

Сүнәр иде дөнья
Булмас иде җирдә тереклек.

Ә хәзер укучылар язган иншаларны укып үтәрбез.

1 а.б. Мөхәммәт пәйгамбәребезнең бер хәдисендә 
“ Җәннәт ачкычы – аналар аяк астында” диелә. Бу бигрәк тә хак сүзләр. Бары тик әнисен кадерләгән, аңа хөрмәт күрсәткән кеше генә үзе дә хөрмәткә лаек.
И.Гөлгенә җырлый.

          Чулпан     Җир йөзенең бөтен матурлыгын

Килә сезгә бүләк итәсе.

Дөньядагы матур сүзләрнең дә

Иң җылысын сезгә әйтәсе.

Зур бәхетләр юлдаш булсын сезгә,

Көнегезне шатлык бизәсен.

Сәламәтлек – ярты бәхет, диләр,

Шушы бәхет читләп үтмәсен.

             Линүзә    Сезгә булган безнең хөрмәтебез

Урын алсын йөрәк түрендә!

Зур бәхетләр, шатлык-куанычлар

Юлдаш булсын сезгә гомергә!

Гомер юлларыгыз озын булсын,

Тигез тормыш аны бизәсен!

Яшәү дәвере якты көннәр бирсен,

Авырлыклар мәңге килмәсен.

Имин булып атсын таң кояшы, 

Йөзегезгә нурлар сибелсен.

Һәр яңа таң сезгә бетмәс шатлык

Һәм гомерлек бәхет китерсен.
Әниләрне котлап җыр җырлана. 10кл. “Бәхеттә-шатлыкта”
Ландыш. Кадерле әниләребез!

Йөрәкнең иң түреннән чыккан сүзләр белән дә Сезгә булган хисләребезне аңлатып булмас кебек. Сез булмасагыз, без оясыз кош, моңсыз җыр, җырсыз сандугач кебек, яшәвебезнең яме дә, тәме дә булмас иде. 

Сезгә озын гомер, саулык, күңелегездәге җан җылысының сүнмичә, сүрелмичә, безгә яшәеш чыганагы булып торуыгызны телибез.

Алып баручы. Әниләр көне – ул халыкара бәйрәм. Аны бөтен дөнья билгеләп үтә. Иң тырыш, иң матур, иң уңган, иң яхшы әниләр – безнең әниләр. Бүгенге кичәгә килүегез өчен бик зур рәхмәт.





Ана булу – изгелекнең таҗы,

Дөньяда иң олы дәрәҗә.

Ана кеше үзенең баласының

Бәхетенә ача тәрәзә.

Бала хәсрәтләре күрмичә. Аларның игелекләрен күрергә язсын. Бәхетле булыгыз! Тормышларыгыз гөрләп барсын. Исән – сау яшәгез.

